Nafarroako Parlamentuko Mahaiak, 2017ko urtarrilaren 9an eginiko bilkuran, Eledunen Batzarrari entzun ondoren, erabaki hau hartu zuen, besteak beste:

Zerga Bereziei buruzko abenduaren 30eko 20/1992 Foru Legea aldatzen duen abenduaren 28ko Tributu Harmonizazioko 1/2016 Legegintzako Foru Dekretuaren ziurtagiria igorri du Nafarroako Gobernuak. 

Kontuan harturik Nafarroako Gobernuari eta Lehendakariari buruzko 14/2004 Foru Legearen 54. artikuluan eta Nafarroako Parlamentuko Erregelamenduaren 162. artikuluan xedatutakoa, hona ERABAKIA

1. Zerga Bereziei buruzko abenduaren 30eko 20/1992 Foru Legea aldatzen duen abenduaren 28ko Tributu Harmonizazioko 1/2016 Legegintzako Foru Dekretuaren berri izan duela adieraztea.

2. Nafarroako Parlamentuko Aldizkari Ofizialean argitara dadin agintzea.

Iruñean, 2017ko urtarrilaren 9an

Lehendakaria: Ainhoa Aznárez Igarza

1/2016 Legegintzako Foru Dekretua, abenduaren 28koa, Tributu Harmonizaziokoa, Zerga Bereziei buruzko abenduaren 30eko 20/1992 Foru Legea aldatzen duena

ZIOEN AZALPENA

Estatuaren eta Nafarroako Foru Komunitatearen arteko Hitzarmen Ekonomikoaren 35.1. artikuluak ezartzen du Foru Komunitateari dagokiola fabrikazioko zerga berezien ordainarazpena, haiek Nafarroan sorrarazten direnean.

Bestalde, lege testu horren beraren 35.6 artikuluak ezartzen duenez, Foru Komunitateari dagozkion zerga bereziak ordainarazteko orduan, unean-unean Estatuko lurraldean indarra duten oinarrizko printzipio, arau substantibo eta arau formal berak erabiliko ditu. Hala ere, Nafarroako Foru Komunitateko Administrazioak aitorpena eta ordainketak egiteko ereduak onesten ahal ditu, gutxienez ere lurralde erkideko datu berak edukiko dituztenak, eta likidazioaldi bakoitzean ordaintzeko epeak finkatzen ahal ditu, Estatuko Administrazioak ezartzen dituenetatik asko aldendu gabe.

Bestetik, Nafarroako Gobernuari eta Lehendakariari buruzko abenduaren 3ko 14/2004 Foru Legeak, 54.1 artikuluan, legegintzako ekimena eta Nafarroako Gobernuaren araugintzarako ahalmena erregulatzean ezartzen duenez, tributu-araubide erkidearen aldaketa batek behartzen badu, Hitzarmen Ekonomikoan ezarritakoarekin bat, Estatuan indarra duten arau substantibo eta formal berberak Foru Komunitatean aplikatzera, Nafarroako Gobernuak tributu arloko foru legeak aldatzeko behar diren foru lege mailako arauak eman ditzake, Nafarroako Parlamentuak eskuordeturik. Aipatu 14/2004 Foru Legearen 54.2 artikuluan xedatutakoari jarraikiz, Nafarroako Gobernuaren xedapen horiei, aipatu legegintzarako eskuordetzearen ondorio direnean, “tributu harmonizaziorako legegintzako foru dekretu” izena emanen zaie.

Finantza publikoak sendotzeko tributuen arloko neurriak eta arlo sozialeko presako neurri batzuk hartzen dituen abenduaren 2ko 3/2016 Errege Lege Dekretuak aldaketak ekarri ditu Zerga Bereziei buruzko abenduaren 28ko 38/1992 Legearen esparruan. Zehazki, tarteko produktuei buruzko zergan eta alkoholaren eta edari eratorrien gaineko zergan, tarteko produktuen eta alkoholaren eta edari eratorrien kontsumoa zergapetzen dituen fiskalitatea ehuneko 5 igo da.

Zerga tasen aldaketak laguntzen du berdintzen Europar Batasuneko kide diren gainerako estatuekin alderatuta fiskalitatean dagoen aldea, apalenak izaten jarraitzen badute ere.

Arau aldaketa horiek direla eta, beharrezkoa da, lehen aipatutako legegintzarako eskuordetzea erabiliz, tributu harmonizaziorako legegintzako foru dekretu baten bidez Zerga Bereziei buruzko abenduaren 30eko 20/1992 Foru Legea aldatzeko behar diren arauak ematea, abenduaren 3ko 14/2004 Foru Legearen 54.1 artikuluarekin bat, Estatuarekin sinatutako Hitzarmen Ekonomikoaren 35. artikuluaren arabera Nafarroako Foru Komunitateak Estatuko lurraldean indarra duten arau berdin-berdinak –bai substantiboak bai formalak– aplikatu behar dituen alderdietarako.

Berariaz xedatzen da legegintzako foru dekretu honetan 2016ko abenduaren 3tik aurrera izanen dituztela ondorioak egindako aldaketek. Eta hori, oinarri hartuta tributu harmonizaziorako legegintzako foru dekretuek atzerako eraginkortasuna izaten ahalko dutela, indarra har dezaten harmonizazioaren xedeko araubide erkidegoko arauekin batera, 14/2004 Foru Legearen 54.4 artikuluari jarraituz.

Horiek horrela, Ogasuneko eta Finantza Politikako kontseilariak proposatuta, eta Nafarroako Gobernuak 2016ko abenduaren 28an egindako bilkuran hartutako erabakiarekin bat,

DEKRETATU DUT:

Artikulu bakarra. Abenduaren 30eko 20/1992 Foru Legea aldatzea.

2016ko abenduaren 3tik aurrerako ondorioekin, Zerga Bereziei buruzko abenduaren 30eko 20/1992 Foru Legeren agindu hauek testu hau izanen dute:

Bat. 31. artikulua.

“31. artikulua. Zerga-tasa.

Zerga honen tasak hauexek izanen dira:

a) Ehuneko 15etik beheitiko gradu alkoholiko bolumetrikoa duten bitarteko produktuetan: 38,48 euro hektolitroko.

b) Gainerako tarteko produktuak: 64,13 euro hektolitroko.”

Bi. 35. artikulua.

“35. artikulua. Zerga-tasa.

Zerga-tasa 958,94 eurokoa izanen da alkohol puruaren hektolitroko, 36. eta 37. artikuluetan xedaturikoa galarazi gabe”.

Hiru. 36.2 artikulua, a) letra, bosgarrena, eta b) letra, bosgarrena.

“a) Artisau-destilazioaren araubideko lehen tarifa.

(...)

Bosgarrena. Karga-tasa. Zergaren karga-tasa 839,15 eurokoa izanen da alkohol puruaren hektolitroko. Idatz-zati honetan xedatutakoak ez du ukatzen 37. artikuluan xedatutakoa.

b) Artisau-destilazioaren araubideko bigarren tarifa.

(...)

Bosgarrena. Karga-tasa. Zergaren karga-tasa 839,15 eurokoa izanen da alkohol puruaren hektolitroko. Idatz-zati honetan xedaturikoa ez doa 37. artikuluan xedaturikoaren kontra”.

Lau. 36.4. artikulua.

“4. Destilatzaile txikiek Europar Batasuneko beste estatu batzuetan egindako edari deribatuak sartzea.

Europar Batasuneko beste estatu batzuetako ekoizle beregainek egindako edari deribatuei dagokien tasa, urtean alkohol puruaren 10 hektolitro baino gutxiago ekoizten badute, 839,15 eurokoa izanen da alkohol puruaren hektolitroko.”

Bost. 37. artikulua.

“37. artikulua. Uzta biltzailearen araubidea.

Artisau-destilazioaren bidez lorturiko edari deribatuak zuzenean fabrikatik uzta biltzaileen kontsumora bideratzen direnean, erregelamendu bidez ezartzen diren modu eta baldintzetan, zerga tasa 226,36 eurokoa izanen da alkohol puruaren hektolitroko. Tasa honen aplikazioak alkohol puruaren 16 litroren baliokidea den kopurua izanen du muga, uzta biltzaile bakoitzeko, urte bakoitzean”.

Azken xedapen bakarra. Indarra hartzea.

Tributu harmonizazioari buruzko legegintzako foru dekretu honek Nafarroako Aldizkari Ofizialean argitaratu eta biharamunean hartuko du indarra, eta aurreikusitako ondorioak izanen ditu.

